
Tema   
  

Liturjia domingu ne’e nian sujere mai ita reflesaun ida kona-ba ita-nia responsabilidade 

hasoru maun no biin-alin sira ne’ebé hale’u ita. Nia afirma momoos katak, ema ida labele sai 

indiferente iha buat ne’ebé ameasa maluk ida nia moris no ksolok nia oin, no katak ita hotu 

responsavel ba malu. 

Leitura dahuluk ko’alia mai ita kona-ba profeta nu’udar “sentinela” (guarda), ne’ebé 

Maromak tau atu hein ema sira nia sidade nian. Atentu ba Maromak nia projetu siraa no ba 

realidade mundu nian, profeta hatene/komprende buat ne’ebé estraga Maromak nia planu no 

hanetik/impede ema nia ksolok. Nu’udar sentinela responsavel, nia alerta komunidade ba 

perigu sira ne’ebé ameasa komunidade. 

Evanjellu hatudu momoos ita-nia responsabilidade atu tulun maluk ida-idak atu foti 

konxiénsia kona-ba ninia erru/salan sira. Ne’e mak devér ida mai husi ukun-fuan domin nian. 

Jezús hanorin katak dalan loos atu atinje objetivu ne’e la’ós hatuun ema eh kondena ema 

ne’ebé falla, maibé liuhusi diálogu fraternu, leál, amigu, ne’ebé hatudu ba maluk katak ita-nia 

intervensaun mai husi domin. 

Iha leitura daruak, Paulo konvida sarani sira Roma nian (no husi fatin no tempu hotu) atu tau 

iha sentru ezisténsia sarani nian ukun-fuan domin nian. Ne’e mak “tusan” ida ne’ebé ita iha 

ba ita-nia maun no biin-alin sira hotu, no ita nunka selu kompletu. 

 

 

LEITURA I – Ez 33,7-9 
 

Ezequiel mak profeta ida koñesidu nu’udar “profeta esperansa nian”. Desterradu iha 

Babilónia husi 597 mK (iha Joaquin nia ukun, bainhira Nabucodonosor konkista Jerusalém 

ba dala uluk no deporta ba Babilónia klasse dirijente país nian), Ezequiel ezerse iha-ne’ebá 

ninia misaun profétika entre desterradu judeu sira. 

Faze dahuluk ministériu Ezequiel nian hala’o entre 593 mK (data ninia bolun nian) no 586 

mK (data tropa sira Nabucodonosor nian harahun Jerusalém no ba dala rua lori  sai judeu sira 

ba Babilónia). Iha faze ne’e, Ezequiel buka halakon esperansa falsa sira katak sira-nia terus 

atu remata ona, no haklaken katak sira-nia dadur sei kleur... Sira sei la fila lalais ba 

Jerusalém, maibé ema sira ne’ebé hela iha Jerusalém (no kontinua hakbarak sira-nia salan no 

infidelidade) sei mai hamutuk ho sira iha Babilónia. 

Faze daruak ministériu Ezequiel nian hahú husi 586 mK, to’o besik 570 mK. Hela iha rai 

estranjeiru, lahó Templu, lahó amlulik no kultu, desterradu sira moris iha dezesperu no 

duvida kona-ba Maromak nia laran-di’ak no domin. Ezequiel, iha faze ne’e, buka habiit sira-

nia esperansa no tranzmite ba Povu serteza katak Maromak la husik no la haluha sira.  

Husi konteúdu, ita labele dehan loloos se testu ohin nian pertense ba faze dahuluk eh faze 

daruak atividade profétika Ezequiel nian. Maski nune’e, testu define – ho ilas sentinela nia 

tulun – misaun profétika: profeta mak, iha eziladu sira nia leet, sentinela atenta, ida ne’ebé 

rona Maromak nia apelu sira no ida ne’ebé aviza Povu kona-ba perigu sira ne’ebé mosu iha 

komunidade nia orizonte/oin. 

 

MENSAJEN 

Imajen sentinela nian ne’ebé aplika ba profeta la’ós ruma foun. Habacuc (kf. Hab 2,1), Isaías 

(kf. 21,6), Jeremias (kf. Jer 6,17) no Oseias rasik (kf. Os 5,8) uza figura ne’e atu define 

misaun profétika. 

Sá loos signifikadu profeta  nu’udar “sentinela” ida? Sentinela mak vijilante atentu ne’ebé, 

enkuantu ema seluk deskansa, nia hateke ba rai-hun/orizonte no buka detekta perigu ne’ebé 

ameasa ninia sidade, ninia sidadaun maluk sira, ninia kamarada sira ho kilat. Bainhira nia 

pressente perigu, nia iha obrigasaun atu fó alarme. Halo nune’e, komunidade bele prepara an 

atu enfrenta dezafiu ne’ebé inimigu sei tau ba nia. Se sentinela la hein eh se la fó alarme, nia 

sai responsavel ba katástrofe ne’ebé atinje ninia Povu. 

Profeta mak ema ida hanesan ne’e. Nia mak guarda ne’ebé Jahwéh tau iha komunidade 

Maromak nia Povu nia klaran, atu investiga ho atensaun orizonte istória no moris Povu nian 

no atu fó alarme bainhira komunidade iha risku nia laran. 

Atu profesia sai sentinela efisiente, nia tenke sai, ema ida Maormak nian no tempu hanesan 

ema ida atentu ba mundu ne’ebé hale’u nian. 

Profeta mak, uluknanai, ema ida ne’ebé Jahwéh bolu ba Niia servisu. Jahwéh hili nia, bolu 

nia ba servisu Jahwéh nian, nia tenke moris iha komuñaun ho Maromak; no iha intimidade 

ne’ebé nia kria ho Maromak, mak nia deskobre Maromak nia vontade no aprende dixerne 

projetu sira ne’ebé Maromak iha ba ema sira no ba mundu. Tempu hanesan, profeta mak ema 

ida ninia tempu nian, tama iha realidade no dezafiu sosiedade ne’ebé nia integra an bá; 

koñese mundu no iha kbiit atu lee, iha perspetiva krítika, problema sira, drama sira no 

infidelidade sira ninia kontemporáneu nian. 

Hodi kontempla Maromak nia planu sira no mundu nia moris, profeta nota diverjénsia entre 

realidade ida ho ida seluk. Nia bele haree katak realidade ema sira nia moris nian diferente liu 

husi realidade ne’ebé Maromak projeta. 

Iha diskrepánsia ne’e nia oin, saida mak profeta halo? Fase nia liman no la iha interese ida? 

Taka an iha ninia mundu hakmatek nian no taka matan ba ema sira nia infidelidade ba 

Maromak nia projetu? Husik ninia responsabilidade sira no la inkomoda an ho maluk sira 

ne’ebé halo hilin laloos? 

Lae. Profeta simu mandatu ida husi Maromak atu alerta komunidade ba perigu sira ne’ebé 

ameasa nia. Biar susar karik bá, todan karik bá, profeta tenke dehan ba ema hotu  – maski 

ninia konsidadaun sira la komprende eh lakohi rona nia – katak hodi kontinua la’o iha dalan 

laloos sira-ne’e sei lori ba moris-triste eh ksolok-laek, terus, mate. 

Atu habadak, profeta/sentinela mak, sinál moris Jahwéh nia domin nian ba Ninia Povu. 

Maromak mak bolu nia, haruka nia ho misaun, haraik ba nia barani atu fó sasin, apoia nia iha 

momentu krize nian, deziluzaun nian no solidaun nian… Profeta/sentinela mak prova katak 

Maromak, loron ba loron, kontinua oferese ba nia Povu dalan sira salvasaun no moris nian. 

Profeta/sentinela hatudu katak Maromak lakohi ema maksalak nia mate, maibé atu nia 

konverte an no moris. 

 

 

LEITURA II – Rom 13,8-10 
 

Iha parte daruak Surat ba sarani sira iha Roma (kf. Rom 12,1-15,13), Paulo hatudu oinsá ema 

sira ne’ebé Maromak bolu ba salvasaun tenke moris, atitude sira tenke asume. 

Maromak oferese salvasaun ba ema hotu; ema presiza de’it simu Maormak nia don, hodi 

adere ba Jezús no Ninia proposta… Maibé adezaun ne’e implika asume, iha prátika loron ba 

loron, atitude sira koerente ho moris foun ne’ebé ema sarani simu iha loron ninia batizmu 

nian. 

Iha tinan 49, imperadór Cláudio publika éditu ne’ebé duni sai judeu sira husi Roma (inklui 

sarani sira husi orijen judaika). Iha tinan 57/58 (bainhira hakerek Surat ba Roma), judeu sira 



3 

 

ne’e balun fila hikas ona ba Roma. Keta karik sarani sira husi orijen jentiu, “na’in” 

komunidade nian ba tempu naruk (bainhira sarani-judeiu sira sai), hatudu sira nia 

superioridade no desprezu ba sarani sira husi orijen judaika ne’ebé fila hikas ba Roma? Keta 

karik, tanba razaun ne’e, mosu divizaun no falta domin iha komunidade Roma nian? Iha 

sirkunstánsia sira ne’e, Paulo hakerek “surat rekonsiliasaun nian” ida, atu kesi hamutuk fali 

komunidade ne’bé fahe an. Apelu ba domin ne’ebé ita-nia testu ohin aprezenta koloka iha 

kontestu ida-ne’e. 

 

MENSAJEN 

 

Paulo ezorta sarani sira Roma nian atu harii sira-nia moris tomak iha domin. Kistianizmu 

lahó domin mak lia-bosok ida. Sarani tenke hadomi nafatin maun no biin-alin sira. 

Maibé, ezijénsia ne’e, susar atu realiza kompletamente... Ita bele selu tusan seluk dala ida 

de’it, maibé domin lae: ita presiza hadomi nafatin no hadomi ba beibeik. Domin mak tusan 

permanente sarani ida nian ba nia maluk sira. 

Sentru ba ita-nia esperiénsia relijioza tomak mak domin. Lei tomak sai badak iha ukun-fuan 

domin nian. Ukun-fuan oioin mak espesifikasaun ba ezijénsia domin nian. Ideia katak Lei 

hotu nia rezumu mak domin la’ós Paulo nia “invensaun” ida, maibé konstante ida iha 

tradisaun bíblika (kf. Mt 22,34-40). 

 

 

EVANJELLU – Mt 18,15-20 
 

Kapítulu 18 Evanjellu Mateus nian koñesidu nu’udar “diskursu ekleziál”. Nia aprezenta Jezús 

nia katekeze ida kona-ba esperiénsia komunidade ninia dalan nian. Mateus haluan ho forma 

signifikativa instrusaun ruma Marcos aprezenta kona-na vida komunitária (kf. Mc 9,33-37. 

42-47) no ho materiál sira ne’e, kria diskursu ida husi diskursu boot lima ne’ebé ninia 

Evanjellu aprezenta mai ita. Destinatáriu “instrusaun” ne’e nian mak dixípulu sira no, liuhusi 

sira, komunidade ne’ebé Mateus dirije ninia Evanjellu bá. 

Komunidade Mateus nian mak komunidade “normál” ida – katak, komunidade ida hanesan 

ho komunidade seluk ne’ebé ita koñese. Iha komunidade ne’e eziste tensaun sira entre grupu 

oioin no problema konvivénsia nian: iha maun no biin-alin sira ne’ebé hanoin sira superiór liu 

sira seluk no hakarak okupa fatin dahuluk; iha maun no biin-alin sira ne’ebé foti atitude 

prepotente no eskandaliza ema kiak no fraku sira; iha maun no biin-alin sira ne’ebé hakanek 

no ofende membru seluk komunidade nian; iha maun no biin-alin sira ne’ebé iha difikuldade 

atu perdua ema seluk nia falla no salan sira… Atu hatán ba kuadru ne’e, Mateus elabora 

ezortasaun ida ne’ebé konvida ba simplisidade no umildade, ba akollimentu ki’ik-oan sira-

nian, ema kiak sira no ema sira iha ninin, ba perdaun no domin. Nune’e, Mateus haktuir, 

“modelu’ ida komunidade nian ba sarani sira tempu hotu nian: komunidade Jezús nian tenke 

sai família ida maun no biin-alin sira-nian, ne’ebé moris iha armonia, ne’ebé fó atensaun ba 

ema ki’ik no fraku sira, ne’ebé rona Aman Maromak nia apelu no konsellu sira no moris iha 

domin. 

 

MENSAJEN 

 

Baluk “diskursu ekleziál” nian ne’ebé ohin propoin mai ita refere, liuliu, ba oinsá prosede ho 

maluk ne’ebé sala no provoka konflitu iha komunidade nia laran. Oinsá mak komunidade 

tenke prosede, iha situasaun ne’e? Sira tenke kondena, hasees/ezklui ema ne’ebé halo salan? 

Lae. Desizaun radikál no fundamentalista sira dalaruma de’it mak solusaun sarani. Presiza 

trata problema ho neon loos/ eh sensu di’ak, ho maturidade, ho ekilíbriu, ho toleránsia no, iha 



4 

 

buat hotu ne’e nia leten, ho domin. Mateus propoin dalan ida ho etapa ruma… 

Uluknanai, Mateus propin enkontru ida ho maluk ne’e, iha privadu, no ko’alia ba nia oin ho 

oin kona-ba problema ne’e (vers. 15). Dalan korretu la liu, hodi ko’alia aat “iha kotuk”, hodi 

publika falta, hodi kritika publikamente (maski la inventa buat ida), no menus liután hodi 

halo namkari boatu sira, hafoer naran, difama. Dalan korretu liu husi konfrontu pesoál, leál, 

onestu, hakmatek, komprensivu no tolerante ho maluk ne’ebé envolve iha kazu. 

Enkontru ne’e la iha rezultadu karik, Mateus propoin tentativa daruak. Tentativa foun ne’e 

implika rekursu ba maun-alin sira seluk (“lori ho ó ema ida eh rua” –Mateus dehan – vers. 

16) ne’ebé, ho serenidade, sensibilidade no neon di’ak, iha kapasidade atu halo infratór/ema 

ne’ebé sala komprende ninia hahalok ne’ebé la iha sentidu. 

Tentativa ida-ne’e falla mós karik, sei hela rekursu ba komunidade. Sei bolu komunidade atu 

konfronta ho infratór, fó hanoin ba nia ezijénsia sira dalan sarani nian no husu ba nia 

desizaun ida (vers. 16a). 

Infratór ne’e kontinua ulun-toos iha ninia komportamentu laloos karik, komunidade tenke 

rekoñese, ho terus, situasaun ne’ebé maluk ne’e tau ba nia an rasik no tenke aseita katak 

komportamentu ne’e tau nia iha komunidade nia ninin. Mateus hatutan katak, iha kazu ne’e, 

komunidade konsidera ema maksalak ne’e nu’udar “jentiu kobradór impostu nian” (vers. 

17b). Ne’e signifika katak jentiu no kobradór impostu nian la iha fatin iha komunidade 

Mateus nian? Lae. Hodi uza ezemplu ida-ne’e, autór testu ne’e nian la refere ba indivíduu, 

maibé ba situasaun sira. Ilas judaika ne’e baibain uza atu ko’alia kona-ba ema sira ne’ebé 

hela metin iha situasaun salan nian, ulun no fuan toos hodi kontinua iha sira nia lala’ok laloos 

no rekuza oportunidade hotu atu integra an iha komunidade salvasaun nian. 

Kreda iha direitu atu duni sai ema maksalak sira? Mateus la hatudu klaru iha-ne’e, katak 

Kreda bele hasai husi komuñaun ho Kreda maluk ne’ebé sala. Iha realidade, Kreda mak 

realidade divina no umana, iha-ne’ebé eziste hamutuk santidade no salan. Buat ne’ebé 

Mateus sujere iha ne’e mak Igreja tenke foti pozisaun bainhira nia membru ruma, ho forma 

konxiente no ulun-toos, rekuza proposta Reinu nian no realiza hahalok ne’ebé frontalmente 

kontra proposta sira ne’ebé Kristu lori mai. Maski nune’e, iha kazu ne’e, la’ós Kreda mak 

hasai infratór ulun toos ne’e: nia rasik, ho ninia opsaun sira, maka deside atu tau nia an iha 

komunidade nia ninin/li’ur. Kreda, ne’ebé haree faktu ne’e tenke hasai prosedimentu no 

lalaok hasoru faktu ne’e. 

Depoizde instrusaun kona-ba korresaun fraterna, Mateus hatutan “sentensa”/liafuan tolu 

Jezús nian (kf. Mt 18,18-20) ne’ebé, orijinalmente, independente husi temátika anteriór, 

maibé Mateus integra iha kontestu ne’e. 

Temátika dahuluk (vers. 18) refere ba podér, fó/konfere ba komunidade, atu “kesi” no “kore”. 

Entre judeu sira, espresaun ne’e atu dehan podér interpreta Lei ho autoridade, atu deklara 

buat ne’ebé bele eh labele no atu ezklui no hatama fali ema ruma iha komunidade Maromak 

nia Povu nian; iha-ne’e, signifika katak komunidade (tempu ruma antes – kf. Mt 16,19 – 

Jezús dehan liafuan hanesan ba Pedro; maibé iha-ne’ebá Pedro reprezenta totalidade 

komunidade dixípulu sira-nian) iha podér atu interpreta Jezús nia liafuan sira, atu simu ema 

sira ne’ebé asieta Ninia proposta sira no atu ezklui sira-ne’ebé la dispostu atu tuir dalan 

ne’ebé Jezús propoin. 

Daruak (vers. 19) sujere katak desizaun grave sira ba vida komunidade nian tenke foti iha 

klima orasaun nian. Orasaun asegura ba dixípulu sira halibur hamutuk atu harohan, katak 

Aman Maromak sei rona sira. 

Temátika datoluk (vers. 20) garante ba dixípulu sira Jezús nia prezensa iha komunidade nia 

“klaran”. Iha kontestu ne’e, fó hanoin katak tentativa sira korresaun no rekonsiliasaun entre 

maun no biin-alin sira, iha komunidade nia laran, hetan Jezús nia apoiu no asisténsia. 

 


